
De Pompjeesverband hat d’Éier den 13. 
September 2025 di 8. Editioun vun de 
Grenzlandmeeschterschaften zu Ettelbréck am 
Stadion Am Deich ofzehalen.

Bei de Grenzlandmeeschterschaften handelt et 
sech em internationalen Pompjeesconcours no de 
Reegelen vum CTIF. Eng Ekipp besteht aus 9 Mann 
plus e méiglechen Ersatzmann. De Concours deelt 
sech an 2 Diziplinen op:

• Beim Läschugrëff besteht d’Aufgab doran dësen 
esou schnell wéi méiglech opzebauen an dobäi 
keng Fehler ze maachen

• Um Staffellaf huelen 8 Leit pro Ekipp deel an 
mussen d’Lanz esou schnell wéi méiglech iwwer 
400 m ze droen

Fir d’Organisatioun vun de Grenz-
landmeeschterschaften wor d’Concours-
commissioun vum Pompjeesverband, mam Patrick 
Nacciareti un senger Spëtzt, verantwortlech. 
D’Regioun Norden, d’Gemeng vun Ettelbréck, 
d’Pompjeesfrënn Angelduerf a.s.b.l., d’Amicale 
Pompjeeën Ettelbréck a.s.b.l. an de CGDIS hunn 
dobäi gehollef fir des Veranstalung erfollegräich 
iwwert d’Bühn ze brengen.

Den 13. September 2025 um 9 Auer sinn di éischt 
Equippen un de Start gaangen an de ganzen Dag 
iwwer sinn d’Concoursequippen ugetruede fir sech 
di verschidden national a regional Ofzeechen ze 
verdéngen.

Fir  di  8. Editioun  vun  de Grenzland-
meeschterschaften haten sech 37 Equippen 
ugemellt, des koumen aus Däitschland, Frankreich, 
Éisträich, Italien a Lëtzebuerg. Ons Faarwen sinn 
vun den Equippen Hamm, Osweiler 1, Osweiler 2 an 
Luxemburg Süd vertruede ginn. Fir ons lëtzebuerger 
Équipen wor et och zugläich den nationalen Concours, 
verbonnen mat der Qualifikatioun fir vum 23.-26. Juli 
2026 ons d’Land zu Eisenstadt an Éisträich, bei den 
internationalen Pompjeesconcoursen  vum CTIF 
kënnen ze vertrieden.

Säit 1992 ass keng lëtzebuerger Concourséquipe 
méi fir d’Leeschtungsofzeechen am Sëlwer 
ugetrueden. D›Équipe vun Hamm huet sech 4 mol fir 

Sëlwer ugemellt a konnt um Enn 4 Sëlwermedailen 
(Lëtzebuerg, Rheinland-Pfalz, Saarland an Elsass) 
mat Heem huelen. Beim Leeschtungsofzeechen am 
Sëlwer ginn de Sektiounschef an de Melder gesat an 
déi aner 7 Membere ginn ausgeloust.

Géint 18 Auer 30 sinn dunn d’Resultater verkënnegt 
ginn.

Op Invitatioun vun der Concourscommissioun 
wor d’Präsenz vun onsen zwou Jugendéquipen, 
déi ons Farwen vum 13.-19. Juli 2026 zu 
Šumperk an Tschechien bei den internationalen 
Jugendconcoursen vum CTIF vertrieden e 
besonneche Moment bei der Proklamatioun vun de 
Resultater. 

Trotz dem ville Reen um Enn vum Dag hunn sech 
d’Concoursequippen net de Spaass huele geholl an 
hunn bis an de spéiden Owend eran gefeiert.

